Барзабагаты і Пуслоўскі – удзельнікі паўстання 1863 г.
Добры дзень. Сёння наша гутарка пойдзе пра паўстанне 1863-1864 гг. на Беларусі і аб ролі і дзейнасці наваградскіх паўстанцаў у гэтай барацьбе.
Уздым нацыянальна-вызваленчага руху ў Еўропе на рубяжы 50-60-х гадоў не мінуў Каралеўства Польскага, а таксама закрануў і тэрыторыю Беларусі. У 1861 г. у Варшаве, іншых гарадах Польшчы, а таксама ў Літве і заходніх губернях Беларусі і Украіны, пракацілася хваля польскіх патрыятычных дэманстрацый. Патрыятычны лагер падзяляўся на дэмакратаў, якія выступалі за паўстанне, і лібералаў, прыхільнікаў мірных сродкаў барацьбы. Тыя, хто быў за паўстанне, атрымалі назву "чырвоныя". Фактычна яны ўяўлялі сабой шырокі і разнастайны дэмакратычны блок, ў які ўваходэілі рэвалюцыянізаваная дробная і беззямельная шляхта, афіцэры, дробная гарадская буржуазія, інтэлігенцыя, студэнцтва. Праціўнікаў паўстання называлі "белымі". Гэта былі пераважна памешчыкі з "Земляробчага таварыства", сярэдняя буржуазія, частка інтэлігенцыі. Узрастанне нацыянальных настрояў у канцы 50-х гадоў адбывалася ва ўмовах складвання рэвалюцыйнай сітуацыі ў Расійскай імперыі напярэдадні адмены прыгоннага права. У 1861 годзе, прыгоннае права было адменена, але ўмовы выкупа зямлі, былі непасільна цяжкімі для сялян. Сялянскае пытанне заняло сваю нішу і ў праграмах польскіх патрыетаў. Аднак сярод "чырвоных" не было адзінства наконт метадаў дасягнення сваіх мэт. Яны падзяляліся на правых – памяркоўных і левых – прадстаўнікоў рэвалюцыйна-дэмакратычных колаў.
Правыя рабілі стаўку на шляхту і асцерагаліся шырокага сялянскага руху. Яны прызнавалі роўнасць нацыянальных правоў беларусаў, літоўцаў, украінцаў з палякамі, але выступалі за адзіную незалежную Польшчу ў межах 1772 года. Правыя прадугледжвалі надзяленне сялян зямлёй за кошт яе частковай канфіскацыі ў памешчыкаў пры абавязковай грашовай кампенсацыі. Левыя ж разлічвалі на сялянскую рэвалюцыю. Поспех паўстання, на іх думку, быў гарантаваны толькі ў саюзе і адзінстве дзеянняў з рускімі рэвалюцыянерамі. Яны прызнавалі права на нацыянальнае самавызначэнне літоўцаў, украінцаў і беларусаў. Аграрнае пытанне планавалася вырашыць шляхам ліквідацыі памешчыцкага землеўладання. "Белыя" былі супраць паўстання, не жадалі сацыяльна-эканамічных пераўтварэнняў, і адмаўлялі права на нацыянальна-палітычнае самавызначэнне украінцаў, беларусаў і літоўцаў. Яны хацелі аднавіць Польшчу ў межах 1772 года, выкарыстоўваючы націск заходнееўрапейскіх краін на расійскія ўлады. Падобныя палітьгчныя плыні існавалі і на тэрыторыі Беларусі.
Штуршком для арганізацыйнай падрыхтоўкі паўстання стаў расстрэл войскамі патрыятычнай дэманстрацыі ў Варшаве 8 красавіка 1861 г. Увосень 1861 г. у Варшаве з разнастайных рэвалюцыйных груповак быў арганізаваны паўстанцкі Гарадскі камітэт, перайменаваны ў 1862 г. у Цэнтральны нацыянальны камітэт (ЦНК). З мэтай падрыхтоўкі паўстання на Беларусі і ў Літве ўлетку 1862 г. у Вільні быў створаны Літоўскі правінцыяльны камітэт (ЛПК). У яго ўвайшлі і "чырвоныя" і "белыя". Левых на Беларусі ўзначаліў К.Каліноўскі – родам з сям'і збяднелага шляхціца Гродзенскай губерніі, скончыў у званні кандыдата Пецярбургскі універсітэт, актыўна ўдзельнічаў у тайным гуртку польскага рэвалюцыянера З.Серакоўскага. Вярнуўшыся на радзіму, К.Каліноўскі разам з В.Урублеўскім стварыў у Гродне нелегальную рэвалюцыйную арганізацыю з разначыннай інтэлігенцыі, якая мела сувязі з іншымі арганізацыямі. У 1862-1863 гг. ён выдаваў падпольную газету на беларускай мове "Мужыцкая праўда", прасякнутую рэвалюцыйна-дэмакратычнымі ідэямі.
Непасрэдна развіццё паўстанскага руху на Навагрудчыне стаў Уладзімір Барзабагаты. Нарадзіўся ён 23 красавіка (5 мая) 1831 г. у сям'і дробнага шляхціца. Ён быў старэйшым сярод шасці братоў. Доўгі час яго сям'і належаў маёнтак Рутка. Вучыўся прыватна, потым у Менскай гімназіі, дзе браў удзел у тайнай арганізацыі “Братні саюз літоўскай моладзі”. Дэмакратычныя і нацыянальна-вызваленчыя матывы саюза аб'ядналі вялікую колькасць моладзі Гродзеншчыны, Міншчыны і Віленшчыны. Арганізацыя пераўтварылася ў рэвалюцыйна-дэмакратычную. У весну 1849 г. запланаванае паўстанне было папярэджана арыштамі і разгромам саюза. Сярод 200 пакараных кіраўнікоў і членаў арганізацыі быў У.Барзабагаты. Пасля цялесных пакаранняў, ён быў выключаны з гімназіі без права паступлення ў іншыя навучальныя ўстановы. Пасля амністыі 1855 г. Барзабагаты скончыў курс гімназіі і паступіў на медыцынскі факультэт Маскоўскага універсітэта. Студэнцтва супала з часам выступленняў моладзі, арганізацыі студэнцкіх арганізацый. Барзабагаты далучаецца да канспіратыўнай суполкі "Огул" рэвалюцыйна-патрыятычнага кірунку, якая аб'ядноўвала студэнтаў заходніх губерняў. Яго выбралі ў склад Рады – кіруючага цэнтра. Погляды Борзабагатага фарміраваліся пад уплывам ідэй Герцэна. Яго погляды прыйшлі да разумення таго, што дасягненне сацыяльнай і нацыянальнай роўнасці немагчыма без звяржэння рускага царызма і вызвалення прыгнечаных ім народаў. У. Барзабагаты – беларус па нараджэнню, паляк па выхаванню, інтэрнацыяналіст па поглядах. Ён стаў сведкай складаных адносін паміж Польшай, Расіяй, Беларуссю, актыўным удзельнікам гэтых падзей.
Пасля заканчэння універсітэта, У.Барзабагаты вярнуўся ў Наваградак і працаваў вольнапрактыкуючым лекарам. Яго практыка лекара спалучалася з рэвалюцыйнай дзейнасцю. Ён перамяшчаўся па мясцовасці і наладжваў сувязі з зацікаўленымі людзьмі, быў блізкі да народа. Пад відам лекарскіх візітаў, ён вывучае лясныя сцежкі і сэрцы людзей. Умелая агітацыя дае свае плады. З'яўляецца шмат прыхільнікаў, у тым ліку і сярод сялян. Малады доктар наладжвае сувязь з Літоўскім правінцыяльным камітэтам у Вільні, з яго кіраўніком К.Каліноўскім і стварае на Навагрудчыне рэвалюцыйную арганізацыю, якая налічвала больш за 130 чалавек. К.Каліноўскі і У.Барзабагаты – аднадумцы і саратнікі, у іх былі агульныя погляды і дзеянні. Падтрымліваў сувязі з універсітэцкімі сябрамі і іншымі медыкамі. Сярод іх урач Хмялеўскі. які злучаў рэвалюцыянераў Ковенскай губерніі, віленскі ўрач Д. Длузкі, браты Барзабагатага Іосіф (студэнт Кіеўскага універсітэта) і Антон (урач у Слуцку), брат жонкі - Р. Штрудзель. Паўстанне ў Польшчы пачалося раней плануемага часу, хоць падрыхтоўка не была завершана. Прычына была ў тым, што царскае кіраўніцтва аб'явіла на студзень 1863 г. пазачарговы рэкруцкі набор, прычым ў спісы была запісана ўся рэвалюцыйна накіраваная моладзь. што зрывала планы паўстанцаў. ЦНК у Варшаве выдае 10 студзеня 1863 г. маніфест і два дэкрэты, абвясціўшыя насельніцтва Польшчы незалежным і раўнапраўным і заклікаючы да паўстання. Адначасова ЦНК, як Часовае кіраўніцтва, заклікае насельніцтва Літвы і Беларусі далучыцца да паўстання. Тут падрыхтоўка таксама не была завершана, але ЛПК выпускае 1 лютага 1863 г. маніфест аб далучэнні да паўстання і аб'яўляе сябе Часовым правінцыяльным кіраўніцтвам Літвы і Беларусі. У губернях і паветах прызначаны грамадзянскія і ваенныя начальнікі, у лясах пачалі фарміравацца паўстанскія атрады.
Наваградскі павет, хоць і ўваходзіў у склад Мінскай губерні, але ў час падрыхтоўкі паўстання падпарадкоўваўся Віленскай губерні. 3 пачаткам паўстання ў 1863 г. У. Барзабагаты прызначаецца грамадзянскім начальнікам Наваградка, пасля – грамадзянскім камісарам Наваградскага павета. Разам са сваімі паплечнікамі, сярод якіх яго брат Антоній (пазней сасланы ў Томскую губернію), Уладзіслаў рыхтуе паўстанне ў Наваградку, да якога павінны далучьщца члены ваеннай арганізацыі ў Слонімскім гарнізоне. Нерашучасць і напалоханасць іншых кіраўнікоў арганізацыі перашкаджалі актыўнай дзейнасці паўстанцаў на Наваградчыне, і толькі дзякуючы нястомнай дзейнасці Барзабагатага ў красавіку 1863 г. рэвалюцыянеры пачалі ўзброенае паўстанне. Праціўнікам У. Барзабагатага ў Наваградскай рэвалюцыйнай арганізацыі, яшчэ да пачатку паўстання, быў прыхільнік "белых" К. Кашыц, які быў буйным памешчыкам. Кашыц, якога прыхільнікі белых назначылі камісарам павета, бо Барзабагаты са сваімі ідэямі ім не падыходзіў, у сакавіку 1863 г. едзе па запрашэнню ў Вільню, дзе сабраліся прыхільнікі "белых". Там ён выступае супраць паўстання, супраць перадачы зямлі сялянам. Ён зрабіў ілжывую заяву аб негатоўнасці Наваградскага павета да паўстання. Вярнуўшыся у Наваградак з мандатам на пасаду павятовага камісара, Кашыц абвяшчае аб гэтым Барзабагатаму і патрабуе ад яго затрымкі паўстання да мая. Аднак Барзабагаты не згаджаецца з гэтым. Больш таго, пад яго ўздзеяннем, паўстанскі камітэт прымае рашэнне аб далучэнні да паўстання. План і праграму баявых дзеянняў распрацаваў кіраўнік Віленскай губерні С. Серакоўскі. Па яго разліках, у паўстанні, якое назначана на сакавік-красавік, павінны прыняць удзел 150 чалавек. Месца збора – Налібоцкая пушча. Да месца дыслакацыі – у Налібоцкую пушчу – паўстанцы павінны накіравацца 2 калонамі. 7 красавіка яны сустрэліся і аб'ядналіся у 20 вёрстах ад в. Налібакі. Але царскія войскі заўважылі іх перамяшчэнне і толькі што сфарміраваны, але не вывучаны атрад быў вымушаны ўступіць у бой. Не вытрымаўшы 2-х гадзіннага бою, паўстанцы адышлі і рассеяліся. З рэшткаў атрада сфармавалася некалькі груп, якія дзейнічалі пад Уселюбам, Налібакамі, Дзераўной. Пасля яны аб'ядналіся і працягнулі барацьбу. Барзабагаты наведваў атрад. Па яго рэкамендацыі, атрад ўзначаліў Міладоўскі В.Ф., член рэвалюцыйнай арганізацыі Пецярбурга, прапаршчык рускай арміі. Кіраўнік папаўняў атрад людзьмі і ежай. У сярэдзіне мая, па прыказу К. Каліноўскага, Барзабагаты направіў атрад пад Мілавіды, дзе паўстанцы аб'яднанымі сіламі нанеслі паражэнне царскаму войску. Пасля атрад вярнуўся ў Наваградскі павет, дзе дзейнічаў да позняй восені.
Праз здраду К. Кашыца, які апынуўся у палоне ў час пераходу атрада ў Налібоцкую пушчу, улады дазналіся пра прыхільнасць У. Барзабагатага да паўстання. Яго хацелі арыштаваць паліцаі ў 24 гадзіны. Палявы суд завочна прыгаварыў яго да растрэлу "за актыўную і злачынную кіраўнічую дзейнасць у паўстанні супраць ураду". Але Барзабагаты паспеў 8 ліпеня 1863 г. збегчы з Наваградка і перайсці на нелегальнае становішча. Ён далучыўся да атрада ў Налібоцкай пушчы. Пасля разгрому паўстання пайшоў у падполле, а ў 1865 г. эміграваў ў Італію, а потым у Францыю. З 1869 г. жыў у Парыжы з сям'ёй. Займаўся медычнай практыкай сярод эмігрантаў. К. Кашыц і В. Міладаўскі былі прыгавораныя да смяротнага пакарання, але за іх здрадніцкія паказанні ім змянілі пакаранне на катаргу. За ўдзел у паўстанні да суда было прыцягнута яшчэ 25 чалавек, сярод іх урачы: Ф. Цвірко, Ф. Клімовіч і іншыя. У Сібір адправілі і членаў сям'і Барзабагатага: братоў Іосіфа і Антона. Маці і жонка, а таксама іншыя браты Барзабагатага былі аддадзеныя пад нагляд паліцыі.
У час эміграцыі, У. Барзабагаты не складае зброю барацьбы. Так, падчас франка-прускай вайны У.Барзабагаты – ваенны доктар у французкім гарнізоне Монт-Валерыян. Жывучы ў Францыі, ён прымае актыўны ўдзел у Парыжскай камуне на баку народа ў маі 1871 года. Урублеўскі даверыў яму наладжванне медыцынскага абслугоўвання ў сваей арміі, і Барзабагаты стаў кіраўніком шпіталя камунараў у форце Гесы (прадмесце Парыжа). Намаганнямі Барзабагатага былі выратаваны ад расправы версальцамі многія параненыя.
Уладзімір Барзабагаты марыў аб вяртанні на Радзіму. Пасля вяртання ў 1874 г. у Беларусь Барзабагаты быў арыштаваны і зняволены ў Віленскую турму. Смяротную кару яму замянілі на 10 год ссылкі. Пасля заканчэння следства 9 ліпеня 1875 г., Уладзіслаў быў сасланы спачатку ў Архангельск, пазней пераведзены ў невялікі павятовы гаралок Барнавіна Кастрамской губерніі. Працаваў там земскім доктарам (па афіцыйнаму дазволу мясцовых улад, бо ў краі не хапала ўрачоў) да 1884 г., калі атрымаў дазвол вярнуцца ў родныя мясціны (за выключэннем Наваградка). Пасяліўся ў мястэчку Любешаў, што на Валыні. Пакінуў у рукапісе ўспаміны пра сваё жыдцё і дзейнасць, якія былі выдадзеныя ў Вільні ў 1938 г. Памёр У. Барзабагаты 28 сакавіка 1886 г. у Любешаве. дзе быў пахаваны, але магіла не захавалася.
Яшчэ адным прыхільнікам і ўдзельнікам паўстання 1863 года стаў Адам Пуслоўскі. У маёнтку Сенна у пачатку ХІХ ст. жыў памешчык Абуховіч. У яго было тры дачкі. Адна з іх Эвеліна, прыняла ў прымы Адама Пуслоўскага. У яго было трое дзяцей ад першага шлюбу, а з Эвелінай – двое. Дачка іх памерла, застаўся толькі сын Адама – Антон. Як і ўсе дваранскія дзеці, ён атрымаў хатнюю адукацыю. Яго настаўнікам некаторы час быў Вінцэсь Каратынскі. Пасля заканчэння гімназіі ён паступіў у Пецярбургскі ўніверсітэт, потым перайшоў у Кракаўскі. У 1863 г. Адам Пуслоўскі вяртаецца дадому. Было яму каля 22 гадоў. У сваім маёнтку Сенна ён займаецца падрыхтоўкай да паўстання.
На трэці дзень Вялікадня, на радаўніцу, ў Сенна прыйшоў атрад паўстанцаў, які налічваў каля 60-ці чалавек. Адам далучыўся да атрада і ўзначаліў яго. Узялі 11 коней ў Сенна і рушылі за Нёман. З песняй падаліся ў Купіск, пераправіліся праз раку. Па дарозе Налібакі-Шчорсы атрад Пуслоўскага далучыўся да другой групы, на адпачынак спыніліся ў лясным урочышчы "Белыя імхі".
7 красавіка паўстанцаў нагнала стралковая рота пад камандаваннем маёра Сляшынскага. Пасля 2-х гадзін перастрэлкі, паўстанцы адступілі да возера Кромань. 20 паўстанцаў забілі, а 10 з іх трапілі ў палон. Сярод палонных былі Пуслоўскі і Шалевіч. Іх прывезлі ў Наваградак, дзе два месяцы ішло следства. Аб памілаванні сына прасіла ў Вільні маці Адама, а ў Пецярбурзе – сястра Эвеліны Рэгіна. Але для запалохвання насельніцтва патрэбна была ахвяра. Адбыўся суд, які прыгаварыў А. Пуслоўскага да расстрэлу. Прысуд быў выкананы 26 чэрвеня 1863 года. Ксяндзу не дазволілі спавядаць Адама, а толькі благаславіць. Смертніка прывязалі да слупа, завязалі вочы і ва ўпор растралялі два салдаты. Труп закапалі. А тое месца называюць цяпер у народзе "Сабачымі горкамі". У тую ж ноч цела Адама выкапалі дваровыя людзі з маёнтка і схавалі ў падвале Фарнага касцёла. Пасля пабудовы ў Сенна фамільнага склепа, труна з прахам Адама была перанесена туды і замуравана ў адной з шасці ніш. У 1880 годзе, цела памерлай маці захавалі побач з сынам. На помніку напісалі толькі імя і прозвішча маці, бо сына перазахавалі таемна. Толькі ў 1990-м годзе, фамільны склеп і помнік Пуслоўскім быў прыведзены ў парадак. Л. Навара на грамадскіх пачатках зрабіў і прымацаваў да помніка дошку, на якой пазначана, што ў магіле, разам з маці, спачывае прах Адама Пуслоўскага, удзельніка паўстання 1863 года, пакаранага смяротнай карай.
